
Prvi  sastanak  Grupe  za
transparentnost  i  borbu
protiv korupcije
Visoki predstavnik, Wolfgang Petritsch, se obratio učesnicima
prvog  sastanka  Grupe  za  transparentnost  i  borbu  protiv
korupcije  (ACT grupa) koji je održan u petak, u prostorijama
OHR-a u Sarajevu.

Naglašavajući važnost ACT grupe, Visoki predstavnik je rekao
da  je  Grupa  formirana  da  bi  otvoreno  i  snažno  pokazala
opredjeljenje međunarodne zajednice za borbu protiv prevare i
korupcije,  te  podsticala  transparentnost  na  svim  nivoima
vlasti, kao i osigurala potpunu koordinaciju i implementaciju
strategije međunarodne zajednice o sveobuhvatnoj borbi protiv
korupcije,  koju  je  inače  podržao  Upravni  odbor  u  mjesecu
martu.

ACT  grupa,  kojom  predsjedava  Prvi  zamjenik  Visokog
predstavnika,  Ralph  Johnson,  obuhvata  i  predstavnike
Međunarodnog monetarnog fonda (MMF), Svjetske banke, Evropske
komisije (EC), Ureda za carinsku i fiskalnu pomoć (CAFAO),
Evropske banke za obnovu i razvoj (EBRD), Agencije SAD-a za
međunarodni razvoj (USAID), Međunarodne grupe za menadžment
(IMG),  Vijeća  Evrope  (CoE),  Organizacije  za  sigurnost  i
saradnju u Evropi (OSCE), UN-ovog programa za ocjenu sudskog
sistema  (UN  JSAP),  Međunarodne  policije  (IPTF),
Stabilizacijskih snaga (SFOR), te Antikorupcijskog tima SAD-a
(FACT).

S  ciljem  osiguranja  djelotvornosti  borbe  protiv  korupcije,
učesnici su tokom sastanka aktivno razmatrali neka ključna
pitanja, kao što su, na primjer, depolitizacija javne uprave,
transparentnost  pitanja  iz  oblasti  budžeta  i  finansiranje
političkih  stranaka,  reforma  krivičnog  postupka  i  drugih

zakonskih regulativa.  Takođe su naglasili važnost saradnje sa
udruženjima  građana  kako  bi  se  ona  podstakla  na  učešće  u
svojoj  vladi,  kao  i  na  preuzimanje  odgovornosti  za  svoje
djelovanje.

Ambasador Johnson je, sumirajući diskusiju, iznio da su se
učesnici složili s tim da sva raspoloživa sredstva trebaju
biti maksimalno povećana u borbi protiv prevare i korupcije. 
ACT grupa se takođe složila, rekao je Ambasador, da mora biti
povećan stepen odgovornosti političkih lidera ove zemlje prema
rukovođenju  i  djelotvornom  i  transparentnom  radu  javnih
institucija. 

Viši  zamjenik  Visokog  predstavnika,  Mattei  Hoffmann,  je
zaključio da će građani Bosne i Hercegovine biti u stanju da
izgrade svoj život i zemlju samo onda kad vladini dužnosnici
budu  u  funkciji  svih  ljudi  koji  su  ih  izabrali,  a  ne
stranačkih  dužnosnika  ili  etničkih  skupina.


